
Alþingi ályktar að fela ríkisstjórninni að láta þegar á næsta sumri hefja gagn-
gerðar umbætur á Austurlandsveginum frá Mývatnssveit austur í Jökuldal,

Verði unnið að nýlagníngu og endurbótum á veginum með stórvirkum vinnu-
vélum og unnið eins og tíðarfar leyfir á næsta sumri.

Greinargerð.
Austurlandsvegurinn frá Norðurlandi austur á Fljótsdalshérað tengir Austurland

við aðalakvegakerfi landsins. Hann er því jafnþýðingarmikill Austfirðingum og
vegurinn um Holtavörðuheiði er Norðlendingum og vegurinn yfir Hellisheiði er
Sunnlendingum. Það er því eðlilegt, að Austfirðingar séu óánægðir yfir því, að þessi
aðalvegur þeirra skuli vera verr úr garði gerður en allir aðrir aðalvegir í landinu.

Austurlandsvegurinn er enn að mestu leyti ógerður sem vegur, þó að akfær eigi
að heita þann tíma á sumrum, sem veður eru bezt. Mestur hluti leiðarinnar er enn
farinn eftir gömlum ruðningum eða um slétta sanda. Á leiðinni eru enn óbrúaðar
ár og lækir, sem oftast verða ófær i mikilli rigningartíð.

Þegar þess er gætt, að Austurlandsvegurinn liggur um mestu öræfi landsins og
þar sem lengra er á milli bæja en annars staðar eru dæmi um hér, þar sem þjóð-
vegur liggur um, er alveg furðulegt að láta veginn vera í jafnmikilli vanrækslu og
raun er á.

Undanfarin tvö ár hefur nær ekkert verið unnið að nýlagningu á þessari leið,
og er ekki annað að sjá en að það fé, sem Alþingi hefur ákveðið til nýlagningar á
Austurlandsvegi, hafi beinlínis verið tekið til annarra framkvæmda.

Vegarstæði Austurlandsvegar er sérstaklega gott að dómi kunnu gra manna. Svo
til öll leiðin er hið ákjósanlegasía ýtuland. Nokkrar jarðýtur, sem látnar væru
vinna að vegagerðinni heilt sumar, mundu gerbreyta samgöngum við Austurland.
Þar sem Austurlandsvegurinn er vegur heils landsfjórðungs og þess landsfjórðungsins,
sem býr við lakastar samgöngur i landinu, sýnist ekki óeðlilegt, að Alþingi ákveði
með sérstakri samþykkt, að hafizt skuli handa um lagningu vegarins á þann hátt,
sem má koma Austfirðingum að fullu gagni.

Bílstjórar, sem kunnugástir eru ferðum um Austurlandsveginn, segja, að vel
gerður, upphlaðinn vegur á þessum slóðum mundi ekki aðeins stytta til muna þann
tíma, sem nú tekur bíla að aka á milli Akureyrar og Austurlands, heldur mundi
vegarsambandið haldast miklu lengur opið á hverju ári. Vegna þess, hve Austur-
landsvegurinn er nú hraklega illa gerður, eru bílasamgöngur við Austurland miklu
minni og ótryggari en annars mundi vera. Nú hika flestir við að leggja smærri bíla
í jafnlangan og erfiðan akstur og leiðin frá Norðurlandi til Austfjarða er. Afleiðing
þess er m. a. sú, að miklu færri koma að sumarlagi austur á land en þangað vilja
koma. Önnur afleiðing er sú, að vöruflutningar á bílum á milli Austur- og Norður-
lands eru illframkvæmanlegir, því að vafasamt er að leggja þunghlaðna bíla í langa
keyrslu eftir illa gerðum vegi.

Það er almenn krafa Austfirðinga, að ekki verði látið dragast lengur að gera
Austurlandsveginn að minnsta kosti jafnvel úr garði og aðra aðalakvegi landsins.


